
			Na retina de don Paco vense os devanceiros.

			X. FERRO RUIBAL

			Un vello afable cabelo cano
rexos banzos a ruxidos de subversión discreta
abre portas de arrecendo a volumes tan antigos
tan coetáneos: un país sen máis dono
cá memoria insistente da existencia.

			Pódese consultar o capítulo «Crestomatía sobre Francisco Fernández del Riego», onde se recollen opinións dun amplo conxunto de persoas sobre o protagonista do Día das Letras Galegas 2023, no seguinte código QR. 

		

	
		
			
LIMIAR

			A figura de Francisco Fernández del Riego sempre me resultou próxima pola súa presenza cotiá nos medios de comunicación, polo xeral xornalísticos, que entraban no domicilio familiar. Tamén porque non resultaba difícil cruzarse con el, facilmente recoñecible con aquela fasquía tan singular: perfectamente traxado, sempre lucindo un abondoso pelo branco tal un egrexio senador romano, como a iconografía hollywoodiense nos fixo crer. Todo iso supuña Del Riego, para min, naquel Vigo avolto de finais dos anos setenta e comezos dos oitenta.

			Á marxe do sinalado o certo é que, ollado con perspectiva e, especialmente este ano 2023 en que o plenario ordinario da Real Academia Galega do 9 de xullo de 2022 –institución á que pertencía desde 1948 como membro correspondente, logo numerario, e que presidiu desde o ano 1997 até o ano 2001– acordou homenaxealo coa designación do Día das Letras Galegas, un decátase de que é moito o que lle debe a don Paco e ao seu traballo incansable. Velaí como o meu galego temesiño foi mellorando grazas a el, pois publicara un libriño do cal non se fala moito: refírome ao Vocabulario-castellano-gallego, que mercara no ano 1979 na librería Alfonso R. Castelao rexentada por Fernando Pereira nun entrechán situado entre as rúas Pizarro e Urzaiz do barrio dos Choróns vigués. Ese libro, que chegou a min con trece anos, posibilitoume descubrir, noite a noite coa lectura de moitas destas páxinas lexicográficas, moito do que distintas circunstancias sociais, culturais e familiares contribuíran a ocultar. Aquel compendio lexicográfico, orientado cara a unha funcionalidade pedagóxica, serviu para ampliar a miña bagaxe léxica, tan pobre naquela altura. Ao tempo, teño que afirmar que me chegaran con forza unhas palabras que o autor puxera no seu limiar para transmitir a súa vontade: para el aquel vocabulario era apenas un inventario, si, pero cun obxectivo diáfano que tiña presente ao artellalo, isto é, o vocabulario escribírase «para que poidan valerse del cantos pretendan utilizar a nosa lingua cun mínimo sentido de dignidade». Dignidade no uso do idioma, claro que si: un termo que tamén resulta acaído para definir o que foi a súa vida.

			Como estudante de Filoloxía, en Vigo e logo en Compostela, accedín a ese espazo situado entre a praza da Constitución e a praza da Princesa viguesas, no corazón do Vigo vello, que é a Casa Galega da Cultura. Sempre fun tratado alí, desde o primeiro día, coas máximas exquisitez e atención e alí foi onde non era difícil atoparse con don Paco. A miña innata timidez persoal vencina un día que quería consultarlle no seu despacho uns extremos dun traballo de investigación que, xa licenciado, ía facer nos primeiros anos noventa. Non estaba aquel día mais ao pouco tempo chamoume á casa e convocoume na Penzol para falar con el. Naquela altura aínda non publicara o seu primeiro libro de memorias e abordeino con algúns aspectos que eu descoñecía. Vexo agora con meridiana claridade que don Paco, con infinita paciencia, me contestou coma se fose a primeira vez que lle preguntaban pola RAG, por Galaxia ou pola reconstrución cultural no franquismo. Con aquela información biográfica abordei a compilación dos seus artigos de crítica literaria nas páxinas do Faro de Vigo e, tras algún tempo, deixeille unha copia no seu despacho, traballo que extraviei pero do que se conserva un exemplar entre o seu legado. Os máis daqueles artigos estaban escritos en castelán nunha prensa refractaria ao uso do galego. Aqueles textos, en moitas ocasións, revelaban un avisado lector de novidades en diversos idiomas e aí descansaba o seu característico pulo divulgativo, propio de alguén que sempre quixo compartir lecturas. Resultou inesperado que volvese telefonar á miña casa para agradecerme o traballo e convidarme a pasar polo seu despacho. Alí volvín pasados uns días e pareceume que acolleu aquel traballo dun principiante con alegría sincera e tamén percibín nel certa emoción. Debía ser un día, non alcanzo a saber as razóns, en que se lle desataron os recordos porque me insistiu en que procedía dunha xeración truncada, a quen lle quebraran as súas expectativas, tanto as colectivas coma as persoais.

			Pasados os anos foron varias as ocasións en que departimos sempre con cordialidade, na propia Penzol. Tamén nalgún congreso ou xornada literaria –lembro a alegría con que participou cun relatorio sobre Manuel Luís Acuña en Trives–, nalgunha entrevista que lle realicei ou nalgunha indagación que facía sobre Celso Emilio Ferreiro; igualmente nalgunhas presentacións públicas de libros seus. Os asuntos que tratabamos eran literarios, mais tamén os vinculados co ensino ou mesmo co exercicio da crítica literaria que eu facía e que, para a miña sorpresa, coñecía moi polo miúdo. Penso agora se talvez o seu modelo exerceu en min algún tipo de influencia e, de feito, penso que esta é unha das súas facetas, a de ensaísta e divulgador, que conviría salientar este ano por pouco coñecida ou talvez por situarse nun segundo plano na súa biografía intelectual.

			Á marxe do sinalado, os vínculos con don Paco sustentáronse basicamente e como sinalei nese oasis máxico da cultura centroeuropea –como a definiu Antón Patiño– que foi, que é, a Biblioteca Penzol, enriquecida co seu propio e extraordinario legado persoal. O labor que desenvolveu na Fundación Penzol durante tantos anos fíxome reflexionar sobre os valores que ocultaba a prestación dun traballo sen remuneración económica, no fondo a continuidade dun proceso inspirado na irmandade nunha causa, herdada do seus precedentes no traballo cultural e político de antes da Guerra Civil e que el soubo como ninguén transmitir e potenciar.

			Particularmente sempre estiven atento ás súas publicacións e ao seu percorrido bibliográfico –era case unha obriga– e cando me foi posible atendinas en diversas críticas literarias. Lembro, entre outras, unha lectura ampla do seu O río no tempo no Diario 16 de Galicia, a redacción da súa entrada no Dicionario da Literatura Galega da Editorial Galaxia (1995) coordinado por Dolores Vilavedra, algunha entrevista, un artigo en que revelaba a xustiza que lle se fixo ao recibir o nomeamento de doutor honoris causa na Universidade de Vigo ou o impacto que me provocou o seu falecemento reflectido nun artigo para as páxinas de La Voz de Galicia1, alén dun artigo máis amplo na revista Qué Leer (núm. 161) dirixido a lectores foráneos onde se glosaba a súa figura.

			Teño para min que lle debía este libro de carácter divulgativo, non sei se outro ou outros máis específicos tamén, mais a celebración do Día das Letras 2023 dedicado á súa figura bríndame unha ocasión inmellorable e con el, dalgún xeito, recoñézolle o seu maxisterio.

			Non quero esquecer neste limiar deixar constancia da confianza que depositou en min Fran Alonso, director de Edicións Xerais, nin o excelente e paciente traballo de edición levado a cabo por Ramón D. Veiga. Tamén me gustaría puntualizar que o percorrido vital de Fernández del Riego, mais tamén o cultural, o literario e o político –estes sempre de mans dadas– resulta un exercicio de difícil síntese pois simplemente unha análise do seu legado literario merecería non un, senón varios libros. O propósito destas páxinas, así pois, é o de ofrecerlle á persoa interesada unhas claves sintéticas e apertadas, construídas desde o respecto e tamén a admiración, que posibiliten coñecer quen foi Francisco Fernández del Riego e o que supuxo a súa traxectoria para a nosa cultura e para o presente seguindo o fío tanto das súas dúas autobiografías –citadas con abreviaturas2– como doutro material editado a xeito de tributo e xa publicado, cuxas referencias poden consultarse na bibliografía final.

			Conclúo aproveitando a oportunidade que se me brindou ao poder compor este libro para deixar por escrito a miña gratitude a don Paco. Fíxome entender, fíxonos entender, a dimensión exacta que repousa na coñecida sentenza de Séneca que dicía «nemo patriam quia magna est amat, sed quia sua», isto é, «ninguén ama a súa patria porque sexa grande, senón porque é súa». Ensinounos a amar o idioma, a amar as nosas letras, a amar a patria das galegas e dos galegos. Non foi pouca cousa.

			
			
				
					1 «A chamada de Don Paco», La Voz de Galicia, 27-11-2010.

				

				
					2 Cfr. Bibliografía selecta. Opto por usar «CA» se aludo ao seu libro Camiño andado, e «ORT» se o fago con O río do tempo.

				

			

		

	
		
			
BIOGRAFÍA

			OS PRIMEIROS ANOS (1913-1936)

			VILANOVA DE LOURENZÁ-MONFORTE DE LEMOS

			En Vilanova de Lourenzá, concello próximo a Mondo-ñedo, vén ao mundo Francisco Fernández del Riego, o 7 de xaneiro de 1913, primoxénito dunha familia que chegou a ter once fillos: sete homes e catro mulleres. O seu pai, Vicente Fernández, proviña de Cedofeita, unha parroquia preto de Ribadeo, e fora emigrante en Cuba, illa en que quedou tras a guerra de 1898 para traballar e onde conseguiu ter algunhas propiedades. Os seus avós maternos, Xesús e Dominica, alén de ser propietarios de terras e casaríos na comarca, rexentaban un negocio de tecidos e paquetería na casa en que vivían3. Súa nai, Amada del Riego, contaba con devanceiros asturianos. A casa, alén dese baixo comercial, posuía dous andares moi amplos, un faiado, un patio e unha azotea na parte traseira. A súa infancia decorreu coma a dun neno máis daqueles tempos, sempre atento ás novidades que aquel mundo por estrear lle deparaba. Aos xogos habituais aos que sempre se sumaba coas persoas do seu tempo –os birlos, os baños, as noces ou a billarda– sumóuselle a práctica do fútbol, deporte que exercitou sendo novo e do que, anos máis tarde, se converteu en fiel seguidor como socio do Real Club Celta de Vigo.

			Dos seus anos infantís lembraba figuras curiosas e pintorescas como o Faxote, a Figura, a Barruza, a tola de Xiarto, Antonino Calatila ou o Bordón (Conde, 2018: 20-21).

			Un feito talvez determinante por presencialo sendo moi novo foi o atentado que sufriu o seu pai o 17 de setembro de 1918. O pequeno Francisco, canda a súa familia, retornaban dun xantar por mor dunha festa. Ían tamén cun amigo da familia chamado Xaquín Lozano, curmán da súa nai e líder do movemento agrarista, con moita forza social naquel tempo e que perseguía mellorar as condicións de vida dos campesiños tendo como obxectivo a denominada redención dos foros. O atacante, chamado Antonio Bermúdez e que tentara ser alcalde de Riotorto, disparou no lugar de Pena Corveira contra Lozano, que era o seu obxectivo, pero o pai de Francisco quixo suxeitalo polos antebrazos e os tiros acertáronlle a el perforándolle os pulmóns. Por fortuna o seu pai puido restablecerse, pero aquel acontecemento quedaría sempre gravado na memoria do neno Francisco. Lozano foi unha persoa que exerceu unha indiscutible influencia nel, pois sempre o animou a exercitarse na lectura, entrando así neste universo ao que sempre lle manifestou unha sincera fidelidade. Lembraba nas súas memorias as pegadas que os libros de contos da editorial de José María Calleja deixaron nel, alén doutras voces clásicas como Swift, os irmáns Grimm, Twain, Salgari ou Jules Verne.

			Tras formarse academicamente nunha escola unitaria de Vilanova rexida inicialmente por unha mestra chamada dona Estrela, prepárase cos frades do mosteiro laurentino para examinarse, por libre, no chamado Instituto de Segundo Ensino de Lugo. Alí debería facer as probas do denominado bacharelato elemental. Como foi norma común nos seus estudos, obtivo unhas excelentes cualificacións e será neses exames onde coñecerá, por exemplo, un rapaz de Mondoñedo, de idade próxima a el, chamado Álvaro Cunqueiro.

			Aconsellada a familia polo devandito Xaquín Lozano, que era xuíz municipal e secretario do Concello de Lourenzá, ingresará no Colexio dos Escolapios, xunto con dous irmáns máis, en Monforte de Lemos no curso 1927-28, onde proseguirá a súa formación ao longo de tres anos. Aquel tempo abriralle os ollos a novos horizontes e, malia a disciplina case cuartelaria do colexio, as súas excelentes cualificacións permitiranlle gañar certo trato especial –recoñeceu que se convertera nun «alumno privilexiado» a quen lle permitían, por exemplo, o acceso libre á biblioteca ou a escolla de pratos fóra do menú–. Naquela altura realizará os seus primeiros traballos de carácter literario, que verán a luz na revista escolar Páginas Calasancias que editaban as Escolas Pías de San Antón de Madrid, e acadará algún galardón en premios literarios. Pouco despois aparecerán tamén traballos asinados por el no semanario mindoniense Vallibria, dirixido por Xosé Trapero Pardo. Nesa publicación coincidirá, na categoría de colaborador, con Aquilino Iglesia Alvariño ou con Álvaro Cunqueiro, a quen xa tratara desde tempo atrás. En pouco tempo xa compartirá con eles inquedanzas galeguistas e tamén por esta época mantén unha relación amigable con Xulia Minguillón4, que se converterá andando o tempo nunha pintora recoñecida e que lle realizará un célebre retrato. Nos períodos vacacionais, en Lourenzá ou nas praias da Mariña lucense, xoga a miúdo cos rapaces do seu tempo, fillos de artesáns e labregos, o que –evocaría tempo despois– lle permitiu aumentar o seu léxico e familiarizarse coas expresións populares da zona.

			Tras superar o bacharelato aprobará a denominada reválida na Universidade de Santiago, que constaba de tres probas –oral, escrita e outra de idiomas– e, daquela, iniciará unha nova etapa.

			MADRID (1930-31)

			Nun momento relevante para o seu futuro, e tras as habituais vacacións na praia de Foz, obedecerá os consellos do seu pai e da súa nai e matricularase na carreira de Dereito, malia que a súa natural inclinación sería a de realizar algún tipo de estudos superiores vinculados coas Letras. De novo Xaquín Lozano é quen atopará un titor para o mozo estudante en Madrid, chamado Xosé Vales e xefe de administración no Ministerio de Facenda. Matricularase na Universidade Central para seguir o curso 1930-31.

			Madrid será para el un territorio vivencial que lle permitirá experiencias que irán máis alá de seguir os estudos regrados. Nas súas memorias recoñece que se dispersará asistindo a clases doutras facultades e frecuentará diversos espazos de lecer ou formativos como bibliotecas, teatros ou faladoiros onde, por exemplo, coñece a Valle-Inclán, Rafael Dieste, Carlos Maside, Urbano Lugrís ou Torrente Ballester. Ao fío das folgas estudantís que se producen a finais dos anos trinta participará nas asembleas organizadas pola FUE (Federación Universitaria Escolar: unha asociación universitaria que acaparou o protagonismo do alumnado nese ámbito) e decidirá afiliarse a ela para asumir os seus principios e converterse nun activista defensor dos dereitos do estudantado, sumando o seu apoio aos presos políticos e participando en diferentes manifestacións.

			Coa fe depositada nos novos tempos da República que está por vir celebra a súa chegada o 14 de abril de 1931 xunto co seu pai, que chegara un par de días antes a Madrid. Ao mesmo tempo comezará a militar na causa do galeguismo tras a lectura de Rosalía, de Curros, dalgúns artigos de Antón Villar Ponte e, sobre todo, despois de ler con atención e interese a Teoría do nacionalismo galego de Vicente Risco. Defenderá publicamente a nosa idiosincrasia diante de certo estudantado que facía mofa dela e non desatende os estudos, de maneira que obterá boas cualificacións neste primeiro ano de carreira universitaria.

			Ese verán retorna a Vilanova cunha bagaxe ideolóxica profunda e inquebrantable, devecendo por poñela en práctica, e deste xeito a súa convicción ideolóxica galeguista comeza a dar froitos. Xunto cun amigo, estudante de Medicina, redacta, imprime e distribúe un manifesto o 25 de xullo, pendura a bandeira galega na fachada do Concello e pronuncia unha alocución, con só dezaoito anos, desde o balcón do edificio para concluír co canto do himno galego. Velaquí, polo seu valor histórico, o seu discurso:

			«Ao pobo de Lourenzá na festa do Día de Galicia:

			Saúde, habitadores desta rinte e fermosa vila! Hoxe é o día máis grato para todos os galegos, hoxe é o día da evocación de lembranzas e de grandezas, hoxe é o día no que as nosas almas dende as alturas do ideal aprecian a resurrección das nosas pasadas glorias; porque a Galicia tan esquecida e descoñecida, a que vén loitando no transcurso dos séculos para a reivindicación do seu nome venerado e para resucitar as súas grandezas pretéritas, a que vén sufrindo o xugo denigrante e oprobioso do caciquismo desde que aquel rei bondadoso que se apelidou «O Sabio» xace confundido no po da morte, vai romper as cadeas que a teñen suxeita, vai pronunciar o seu canto de redención basto e rudo como un alarido celta que estremecerá a terra e sacudirá as almas de todos nós fundidas nunha soa e tremenda aspiración: ‘Libertémonos! E romperán entón as lousas dos seus sepulcros e aparecerán aureolados de gloria os nosos heroes e os nosos bardos para contemplar a magna obra de redención que Pardo de Cela e Pedro Padrón, Rosalía e Concepción Arenal, Curros e Lamas Carvajal pregoaron coa espada e coa pluma, e a de estro soberano de Pondal que trazou con sen igual galanura o noso himno rexional que é hoxe o himno das nosas liberdades e dos nosos dereitos, o himno brioso, magnífico e rebelde, a arenga de combate e o grito de guerra que sae dos nosos peitos como miliario da nosa resurrección.

			Pobo de Lourenzá!, hoxe é o día máis grande dos nosos fastos, é o día que debe gravarse en letras de ouro nos anais da nosa historia rexional e este ano é máis grande aínda porque coincide co rexurdir da nosa terra que nos estertores da agonía se axitou en convulsión aterradora ata romper as súas ligaduras; coincide coa proclamación da segunda república española de sentido altamente democrático, dignificador do noso prestixio e enaltecedor da nosa patria; coincide, en fin, coa apertura do Parlamento, onde están os nosos deputados portadores do proxecto de autonomía, desa autonomía que todos sentimos nos nosos corazóns como final dunha odisea que tivo como principio o bronco son dunhas cadeas pesadas e que rematará coa reconstrución do noso vello solar que hai catro séculos está soterrado. Vaise esixir agora no Congreso o que tantas veces se lle negou a Galicia: o seu pasado histórico e a súa personalidade rexional, porque á nosa cincenta rexión arrebatáronlle a súa linguaxe doce e mimosa, as súas tradicións gloriosas, os seus costumes poeticamente patriarcais, as súas crenzas cristiás e ata a súa independencia brava e adusta; por iso queremos que se nos devolva e esixímolo e terémolo coa autonomía, todo o que se lle arrebatou.

			Así que o día de hoxe dúas veces santo, debe ser a alegría sen límites de todo o que saiba sentir á amada terra, á terra que cantou así Rosalía: ‘¡Que hermosa te deu Dios, terra querida, desdichada beldá. ¡Que brando e melancólico sosego sinto ó te contemprar! Por que, por que antr’as froles as espiñas entretexidas van, nesa croa que a tua testa ciñe de verdor eternal?’

			Fillos deste val verdegante e belo, cando neste solemne día do 25 de xullo vexades izar a bandeira branquiazul, símbolo da pureza e honradez da terra que representa, pronunciade con toda a valentía das vosas conviccións, con toda a efusión da vosa alma, o vibrante, atronador, entusiasta e solemne grito da nosa redención. ¡¡¡ VIVA GALICIA CEIBE!!!5

			Descoñecía, naquela altura, que xa non retornaría en setembro a Madrid. Ao seren moitos irmáns e irmás na familia, a formación académica da totalidade deles supuña un desembolso económico inasumible para os seus pais, pois naquel momento sete deles estaban a cursar estudos fóra de Lourenzá. A decisión que se adopta é a de trasladarse a Santiago de Compostela onde residirán nunha vivenda da Virxe da Cerca. Era o adeus a Vilanova de Lourenzá, onde «quedaban soterrados os anos da nenez e adolescencia» e tamén aquela experiencia académica madrileña.

			O Concello de Lourenzá manifestou, desde os anos oitenta en diante, unha honrosa actitude de respecto e recoñecemento a un dos seus fillos máis ilustres. Foron diversos os actos de homenaxe que as diversas corporacións municipais lle renderon a Fernández del Riego e ás que sempre el asistiu compracido. Nun dos discursos conservados que deu na súa vila natal en 1988 sinalou que a presenza de Vilanova ficou sempre gravada na súa memoria:

			Nesta ocasión volvemos a revivir a memoria dos días da nosa nenez e adolescencia. A casa da Praza de Linares Rivas onde ollamos a primeira luz. A rúa de Montero Villegas e aos veciños que a habitaban. A da Gracia e a ermida do vello cantar popular: «Mondoñedo está nun baixo / Vilanova nun baixiño. / Nosa Señora da Gracia / mesmo á beira do camiño». O calexón do bispo Villarroel, onde moraban curiosos personaxes hoxe esquecidos, como Faxote, a Frieira, o Preferente, Penelas, e tantos máis. Tamén Cabaleiros, o Muíño dos Frades, a Acea, a Alameda, coas vellas árbores e o quiosco da música na cabeceira. E, xa que logo, as torres que se erguen sobre a portada da igrexa, así como o Pozo Santo, onde precuraban os romeiros o miragre para as súas doenzas (López e Román, 2001: 274-275)

			SANTIAGO (1931-1936)

			Afaise con rapidez á nova cidade e, nalgunha medida, aos novos territorios sociais e culturais que ao pouco de chegar dá en explorar. Logo de establecerse en Santiago reciben unha visita de Ramón Rodríguez Somoza, compostelán con raíces en Lourenzá que era director do Sanatorio de Conxo. Vinculado co galeguismo cultural soubera dos actos que levara a cabo Francisco o 25 de xullo anterior e presentoulle a Lois Tobío, que era profesor na Facultade de Dereito de Santiago e con quen cultivaría unha grande amizade, ademais de ser este quen o iría introducindo no ambiente político e intelectual do nacionalismo. De feito, xa en outubro entraría na sede do Seminario de Estudos Galegos en Fonseca e alí coñecerá a Ricardo Carvalho Calero, Sebastián García-Paz, Antonio Fraguas, Xurxo e Xocas Lourenzo e un longo etcétera de persoeiros comprometidos coa Galicia daquel tempo. A isto xúntase a estreita relación que inicia con Ánxel Casal, naquela altura propietario da Editorial Nós, que contaba cun obradoiro tipográfico no baixo dunha casa da rúa das Hortas a onde acudía case todos os días. Cando o obradoiro se traslada a unha nova sede situada no número 36 da rúa do Vilar seguirá frecuentando aquel espazo e alí axudará a redactar follas publicitarias dos libros que editaban e colaborará nas revistas que ían vendo a luz. Ao mesmo tempo, nese lugar celebraranse moitos faladoiros en que participará activamente e que lle permitirán seguir ampliando o trato con persoas que traballaban no seo do galeguismo.

			A súa vinculación máis directa co Seminario de Estudos Galegos consistiu na súa participación na Semana Cultural Galega que se desenvolveu no Porto, do 30 de marzo ao 6 de abril de 1935, onde interveu nunha homenaxe que se lle tributou ao investigador Rui da Serpa Pinto, ademais de impartir a conferencia titulada «As letras galegas contemporáneas». Mais foi no local de Fonseca do SEG –que frecuentará con moita asiduidade– onde, dalgunha maneira, se lle debuxaba un camiño que deixou explícito así:

			Sentíame navegando cunha esperanza florida por un mar novidoso. A lingua, a historia, a xeografía, a cultura en fin, e a fisionomía do país propio, revelándoseme con claro ser (CA, 34).

			Por aquelas datas comeza a escribir nas páxinas de El Pueblo Gallego cunha sección fixa baixo a epígrafe de «Verbas da Mocedade» onde trataba, desde un punto de vista divulgativo, asuntos vinculados coa cultura, a historia e mais a lingua galega e onde tamén realizaba unha crónica universitaria semanal en que daba conta dos acontecementos que se xeraban no seo da universidade. Tamén naquela altura comeza a enviar colaboracións á revista La Universitat Catalana e ao xornal La Publicitat6. O mundo da letra impresa sempre supuxo para el, e máis nestas datas de intensa actividade política, unha verdadeira necesidade. Velaí como no ano 1933 adquirirá a responsabilidade de dirixir o semanario A Nosa Terra, voceiro do Partido Galeguista, até que o substituirá Aquilino Iglesia Alvariño. Por outro lado a súa sinatura convértese nunha constante no Heraldo de Galicia (Ourense), Galicia e A Fouce, de Buenos Aires, Guieiro da Federación de Mocedades Galeguistas (primeiro integrado n'A Nosa Terra e logo como publicación independente), Ser (semanario de esquerdas que chegou a dirixir durante un tempo, substituíndo o seu director, Ramón Suárez Picallo), na revista Alento, fundada por Álvaro de las Casas e, por suposto, na revista Nós, onde se responsabilizou de numerosas notas anónimas de información cultural e da recensión de libros, alén de asinar copiosos artigos de diversa índole. Ao respecto, Marcos Valcárcel (VV. AA., 2002) rastrexou no ano 2000 algunhas das cabeceiras ourensás en que colaborou, alén do citado Heraldo de Galicia, deixando constancia da súa sinatura en La Región e tamén nas páxinas literarias deste xornal, coordinadas por Manuel Luís Acuña e Xoán Luís Ramos Colemán. O devandito e lembrado profesor sintetiza as orientacións e os contidos das colaboracións desta etapa:

